
Uvestgieu da Cuira porta 
la misericordia en las scolas

� (rtr) Ils 8 da december 2015 ha papa 
Francestg lantschà uffizialmain l’onn 
da giubileum da la misericordia. Er ils 
uvestgieus èn dumandads da sa dedi
tgar spezialmain a questa tematica. 
L’uvestgieu da Cuira ha laschà far ma
terial d’instrucziun che tracta las set 
ovras corporalas da la misericordia. Il
material d’instrucziun tracta a moda ade
quata per il stgalim bass, mesaun e supe
riur las ovras da la misericordia, pli exact: 
las set ovras corporalas da la misericordia. 
Quai èn bunas ovras tranter carstgauns 
sco per exempel: dar da mangiar a quels 
che han fom, visitar malsauns u era pren
der si esters. Il mument datti pir ils fegls 
da lavur che tractan las ovras corporalas, 
pli tard suonda lura il material d’instruc
ziun per las set ovras moralas sco per 
exempel consolar ils tribulads e contri
stads, curreger quels che fan putgà u cus
segliar quels che dubitan. «Misericordia 
è in bel pled, ma el ha in pau pulvra. Igl 
è bun da s’occupar da la misericordia», di 
la catecheta Andrea Cathomas-Friberg.

Ils fegls da lavur tractan il tema fitg 
chapaivel e simpel, la teoria vegn collia

da cun la pratica, ils uffants duain vesair 
il connex da l’ovra misericordaivla cun la 
vita dal mintgadi. Il material porscha bu
nas ideas, è attractiv cun ligns da pleds, 
texts cun e senza largias u era maletgs per 
colurar. Adina puspè cumpara la dumon
da: Tge poss jau far mez?

Material d’instrucziun 
e pagina dal giubileum

Per il stgalim mesaun e superiur èn las 
ovras da la misericordia era colliadas cun 
passaschas correspundentas or da la bi
bla. Ils giuvenils duain era s’occupar cun 
dumondas sco: Poss ti perdunar a persu
nas che han fatg dal mal a tai? Has ti era 
gia ponderà sche ti pudessas esser miseri
cordaivel envers ils sbagls da tes concar
stgauns? Tge patratgas ti da persunas 
ch’èn en praschun? Co vas ti enturn cun 
glieud estra, cun fugitivs?

L’idea per il material d’instrucziun sa
ja vegnida en vista als temas actuals dals 
fugitivs, il terror islamic u era co la publi
citad giaja enturn cun il tema «religiun», 
di Giuseppe Gracia, il pledader da l’uve
stgieu.

Cunter il chasti per esser maridà
Ils uvestgs sustegnan la pcd

� (anr) Quai na datti betg uschè sa
vens: Ch’ils uvestgs sustegnan la Par
tida cristiandemocratica (pcd). Adina
na pon els era betg far quai. Ma que
sta giada èsi il cas. Ils 28 da favrer vegn
era votà davart l’iniziativa da la pcd sviz
ra cunter il chasti per esser maridà. La
baselgia catolica metta gronda paisa sin
la famiglia. Perquai s’interesseschia ella
era da l’iniziativa «Per lètg e famiglia –
cunter il chasti per esser maridà». Ils
uvestgs èn fitg satisfatgs ch’ins saja en
cunter da discriminar la lètg pertutgant
taglia e rentas. Il medem mument s’en
gaschia la pcd era per francar en la Con
stituziun federala ina definiziun da la
lètg. Tenor quella è la lètg ina cuminan
za durabla e reglada tranter um e dun
na.

Quai che na plascha als adversaris
chatta il sustegn dals uvestgs. La defini
ziun da la lètg – sco ella è proponida da
la pcd – s’accordia era cun la definiziun
religiusa da la lètg che saja sco sacrament
ina realitad natirala ed ina cuminanza
per la vita tranter um e dunna che pus
sibiliteschia da fundar ina famiglia.

Il president da la Conferenza episco
pala svizra, uvestg Charles Morerod, ha 
rendì attent a papa Francestg che haja ta
xà en sia allocuziun per la fin da la Sino
da episcopala da vesair en la lètg e fami
glia la basa da la societad e da la vita 
umana.

Pèrs maridads e tals en partenadi re
gistrà vegnian dischavantagiads visavi 
pèrs en concubinat tar las taglias e segira
das socialas. Quai è – tenor la pcd – mal
gist. Tar las medemas entradas e facultads 
pajan pèrs maridads dapli taglia e surve
gnan damain renta. Cun l’iniziativa da la 
pcd vulan ins finalmain abolir questa dis
criminaziun.

Tenor il comité contra intendia l’ini
ziativa – tras sia definiziun explicita – in 
scumond durabel da lètg per partenaris 
omosexuals e bisexuals da medema 
schlattaina. Era manchian quatras blers 
daners da taglia. Tar ils adversaris s’au
dian la Partida liberala, socialdemocrati
ca, verda e verdliberala sco era las orga
nisaziuns da lesbas ed omosexuals. L’U
niun evangelica svizra ha dà libra la 
vusch.

